
2015EKO UZTAILAREN 28KO JARRAIBIDEA, ZERGA ADMINISTRAZIOKO ZUZENDARITZAK, 

FUNTZIO PUBLIKOKO ZUZENDARITZAK ETA KONTROL EKONOMIKOKO BULEGOAk 

ELKARREKIN EMANA, ZERBITZUAGATIKO KALTE-ORDAIN JAKIN BATZUEI DAGOKIENEZ 

ZERGA-ARLOKO ETA GIZARTE SEGURANTZAKO ERREGIMEN OROKORRERA KOTIZATZEKO 

BETEBEHARRAK BETETZEARI BURUZKOA. 

Zerbitzuen arrazoiengatiko kalte-ordainei buruzko 1993ko otsailaren 2ko 16/1993 Dekretuan 

eta Ertzaintzan egindako zerbitzuen ondoriozko kalte-ordainei buruzko 2012ko urtarrilaren 

17ko 5/2012 Dekretuan, Pertsona Fisikoen Errentaren gaineko Zergako laneko atxikipenak 

aplikatzeari eta Gizarte Segurantzara kotizatzeko oinarriak kalkulatzeari buruz eragina izan 

dezaketen hainbat konpentsazio eta kalte-ordain daude araututa. 

Gizarte Segurantzaren Lege Orokorraren azken bi erreformek —zehazki, aurrekontu-

egonkortasuna bermatzeko eta lehiakortasuna sustatzeko neurriei buruzko 2012ko uztailaren 

13ko 20/2012 Errege Lege Dekretuak eta kontratazio egonkorra eta langileen 

enplegagarritasuna hobetzeko neurriei buruzko 2013ko abenduaren 20ko 16/2013 Errege Lege 

Dekretuak— Gizarte Segurantzako erregimen orokorrera kotizatzeko oinarria eratzen duten 

ordainsari-kontzeptuak aldatzea ekarri dute. 

Lehenengo kasuan, aldaketak berekin ekarri zuen kotizazio-oinarrian sartu beharreko 

hartukizunak zabaltzea; ordurako jadanik egiten zitzaien atxikipena, zerga-ondorioetarako 

atxikipena (adibidez: lan-arropak erosteagatiko kalte-ordainak eta enpresak borondatez 

emandako gauzazko produktuak). 

Bigarren kasuan, hots, 2013ko abenduaz geroztik, Gizarte Segurantzako araudiak aldatu egin 

du bere legegintza-teknika; hartara, dagoeneko ez ditu kotizazio-oinarrian sartu beharreko 

hartukizunak zerrendatzen, baizik eta «klausula generiko» bat ezartzen du. Klausula horrek 

dioenez, hartukizun ekonomiko oro kotizazio-oinarrian sartu behar da, eta salbuetsitako 

bakarrak dira Gizarte Segurantzaren Lege Orokorreko 109.2 artikuluan berariaz ezarritako 

hartukizunak. 

Aurreko arau-aldaketak ikusita, beharrezko ikusi da zerbitzuagatiko kalte-ordainei buruzko 

araudian jasotako hartukizun ekonomikoak aztertzea, kotizazio-oinarriaren kalkuluan sartu 

beharrekoak eta atxikipena egin behar zaienak argitzearren. 

Jarraibide honetan ezartzen dira zerga-arloko eta Gizarte Segurantzako araudia egoki 

aplikatzeko erabili beharreko irizpide orokorrak, bai eta konpentsazio eta kalte-ordain horiek 

ordaintzeko erabili beharrekoak ere. 

Jarraibide honetan jaso gabeko kasu zehatzetarako, kasu egingo zaie hala dagoeneko 

emandako txostenei, nola Zerga Administrazioko eta Funtzio Publikoko zuzendaritzek 

etorkizunean ematen dituzten txostenei, zerga-arloko eta Gizarte Segurantzako araudia egoki 

aplikatzearren organo eskudunek egiten zaizkien kontsultei erantzuteko emandakoei. 

I. XEDEA. 

 

Jarraibide honen xedea da zehaztea ea zerbitzuagatiko kalte-ordainengatik jasotako kopuruei 

zein inguruabar eta baldintzatan aplikatu behar zaizkien zergak eta Gizarte Segurantzarako 

kotizazioa, bai eta ea zein eratan ordaindu behar diren horiek. 

 

 

II. APLIKAZIO-EREMUA. 

 

Jarraibide honen aplikazio-eremuan sartuta daude enplegatu publiko guztiak, barne direlarik 

Ertzaintzaren zerbitzura diharduten langileak, unibertsitateaz kanpoko irakasleak eta Justiziako 

langileak, Euskal Autonomia Erkidegoko Administraziokoak eta haren erakunde 

autonomoetakoak direnak. 

 

 

III. ZERBITZUAGATIKO KALTE-ORDAINEN ORDAINKETA ETA PFEZEKO ATXIKIPENA. 

Zerbitzuagatiko kalte-ordainak lan-etekintzat hartzen dira, zuzenean edo zeharka lan 

pertsonaletik edo lan- nahiz estatutu-harreman batetik eratortzen diren heinean, 

PFEZaren foru-araudian ezarritakoari jarraikiz.
1
 

Hala ere, kasu jakin batzuetan (zergaren araudian, jurisprudentzian, administrazio- 

nahiz aholku-organoen erabakietan, edo doktrinan zehaztuak), kargatik salbuetsita 

daude lan-etekin horiek, eta, horrenbestez, ez zaie PFEZeko atxikipenik egiten. 

Horrekin bat etorrita, ondoren zehazten dira irizpide orokorrak, erabakitzeko ea 

zerbitzuagatiko kalte-ordainen artetik zein diren PFEZeko atxikipena egin behar zaienak 

eta zein diren egin behar ez zaienak. Hala ere, kasuistika askotarikoa da; eta, 

batzuetan, konpentsazioak ordaintzea eragiten duten arrazoiekin batera doazen 

ñabardurek eta berezitasunek erabakitzen dute ea zerga ordaindu beharreko diru-

sarrera den ala ez. 

 

 

 

                                                           
1 PFEZaren foru-araudia

 

Araba: 33/2013 Foru Araua, 2013ko azaroaren 27koa, Pertsona Fisikoen Errentaren gaineko Zergari buruzkoa. 40/2014 Foru 

Dekretua, Diputatuen Kontseiluak 2014ko abuztuaren 1ean emana, Pertsona Fisikoen Errentaren gaineko Zergaren 

Araudia onartu duena. 

Bizkaia: 13/2013 Foru Araua, 2013ko abenduaren 5ekoa, Pertsona Fisikoen Errentaren gaineko Zergari buruzkoa. Bizkaiko Foru 

Aldundiaren 47/2014 Foru Dekretua, 2014ko apirilaren 8koa, Pertsona Fisikoen Errentaren gaineko Zergaren Araudia 

onartu duena. 

Gipuzkoa: 3/2014 Foru Araua, 2014ko urtarrilaren 17koa, Gipuzkoako Lurralde Historikoko Pertsona Fisikoen Errentaren 

gaineko Zergari buruzkoa. 33/2014 Foru Dekretua, 2014ko urriaren 14koa, Pertsona Fisikoen Errentaren gaineko 

Zergaren Erregelamendua onartu eta zerga betebehar formal jakin batzuk gara tzen dituen Erregelamendua aldatu 

duena. 

1. Orokorra 

PFEZean, bidaia-gastuetarako kopuruak eta dietak lan-etekintzat hartzen dira. 

Hala ere, salbuespen gisa, zerbitzuko beharrek eragindako gastuak 

konpentsatu nahi direnean, zergak ordaintzetik salbuesten dira, aurreikusitako 

zenbateko eta baldintzetan. Kasu horietan, beharrezkoa da hierarkiaz 

goragokoa denak desplazamenduaren eguna eta tokia ziurtatzea, bai eta 

arrazoia edo zergatia ere. 

 

 

2. Lokomozio gastuengatiko diru-kopuruak.  

 

a. Ez daude zergapetuta enplegatuek beren lana ohiko lantokitik kanpo 

egitera joan behar izateagatik egindako bidaia-gastuak konpentsatzearren 

ordaintzen diren kopuruak. Hauek dira betekizunak eta gehieneko 

zenbatekoak: 

 

i. Enplegatuak garraio publikoa erabili duenean. Zerga-kargatik 

salbuetsita dago egindako gastuagatik berariaz ordaindutako 

zenbatekoa, baldin fakturaz edo agiri baliokidez (hegazkin-

txartela, trenekoa, taxikoa...) justifikatzen bada. 

 

ii. Garraio pribatua erabiliz gero. Zerga-kargatik salbuetsita dago, 

ibilitako kilometro bakoitzeko 0,29 euro zenbatzeak ematen 

duen kopurua (desplazamenduaren benetakotasuna egiaztatu 

behar da), gehi bidesariko eta aparkalekuko gastuak (horiek 

ere egiaztatu behar dira). 

 

b. Lokomozio-gastuengatiko kalte-ordainetan, ohiko lantokitik kanpora lan 

egitea da erabakigarria, berdin dio ea joan-etorria lantokia dagoen 

udalerri berean egiten den. 

 

c. Ohiko bizilekutik edo egoitzatik lantokira egindako joan-etorriarengatiko 

konpentsazioa (hala garraio kolektiboko gastuak, nola ibilgailu 

propiokoak, bai eta bide-sarien eta aparkatzearen gastuak) zergapetuta 

dago betiere, nahiz biak udalerri berean izan, nahiz udalerri banatan izan. 

3. Mantenu- eta egonaldi-gastuetarako diru-kopuruak. 

 

a. Ez dira zergapetzen jatetxeetako, hoteletako eta gainerako ostalaritza-

establezimenduetako ohiko mantenu- eta egonaldi-gastuengatiko kalte-

ordainak, baldin enplegatua esleituta dagoen ohiko lantokiaren udalerriaz 

eta langilea bizi den udalerriaz kanpo gauzatzen badira. 

b. Orobat, zenbait kasu berezitan, egoitzako edo lantokiko udalerrian bertan 

egindako mantenu-gastuengatiko kalte-ordainak zerbitzu-beharrengatik 

egindako gastutzat har daitezke, eta horrenbestez enplegatzailearen 

kontura egindako gastutzat (adibidez: lan-otorduetara joatea, 

ordezkaritza- edo protokolo-gastuak, edo zerbitzura joateagatik nahiz 

lanaldia luzatzeagatik ohiz kanpoko eta premiazko inguruabarretatik 

eratorritakoak), baldin, agindutako eginkizunak berezko dituen 

ezaugarriengatik, nabarmen edo behin betiko mugatzen bada zerbitzuko 

langileen mugikortasuna, mantenu-beharrei erantzutearren, norberaren 

bizilekura joan-etorriak egitea edo behar horiek asetzeko tokia aukeratzea 

eragotzita. Egoera horietan, kalte-ordain horiek ez dira hartzailearentzako 

lan-errentatzat hartzen. 

c. Dietak ez dira PFEZaren pean izango, ez eta konturako atxikipenen haren 

sistemaren pean ere, baldin ez badira gainditzen zergaren foru-

erregelamenduetako 13. artikuluan adierazitako zenbateko-mugak. Horri 

dagokionez, aipatzekoa da gaur egun kalte-ordainen dekretu horietan 

ezarritako mugek ez dituztela artikulu horretan zehaztutako mugak. 

d. Enpresa-jantokietako gastuengatiko kalte-ordaina ez da gauzazko 

ordainsaria, baldintza hauek betetzen badira:  

 

i. Zerbitzua enplegatuaren egun baliodunetan egitea. 

 

ii. Zerbitzua ez egitea enplegatuak mantenurako dietak (karga 

salbuetsirik dutenak) sortzen dituen egunetan. 

 

iii. Jantoki-zerbitzua zeharkako formulen bidez egiten bada, haren 

zenbatekoa ezin da eguneko 9 euro baino gehiago izan. 

Zenbatekoa handiagoa izanez gero, jenerotan emandako 

ordainketatzat hartuko da soberakina. 

e. Mantenu-gastuetarako dietak ez zergapetzearen ondorioetarako, eta 

ordaindutako zenbatekoa ezarritako arauzko mugetatik beherakoa izatea 

gorabehera, ordaindutako zenbatekoek ez dute egiaztatzerik behar 

zenbatekoari dagokionez (frogagiria, faktura...). Hala ere, beharrezkoa da 

ordaintzaileak joan-etorriaren eguna eta tokia egiaztatzea, bai eta arrazoia 

edo zergatia ere. 

 

4. Prestakuntza-ikastaroak: 

Prestakuntza- edo hobekuntza-ikastaroetara izena emateak eta joateak 

eragindako lokomozio-, mantenu- eta egonaldi-gastuengatiko kalte-ordainek 

lantokiaz kanpora egindako joan-etorrien kasuan aurrez adierazitako trataera 

bera dute PFEZean. 

 

5. Laguntzak: 

Administrazioko organo kolegiatuen eta administrazio-kontseiluen bileretara 

joateagatik, epaimahaietan parte hartzeagatik eta prestakuntza-jardueretan 

laguntzeagatik emandako laguntzak PFEZaren pean daude, ez daude 

salbuetsita. Beraz, zergaren atxikipenaren pean daude. 

 

6. Lantokiaren aldaketak: 

Lantokia aldatzeagatiko kalte-ordainei dagokienez, PFEZaren foru-

erregelamenduetako 13.B.2 artikuluan hau dago jasota: 

 «2. Karga salbuetsia izango dute lanpostua beste udalerri batera 

eramateagatik zergadunari ordaintzen zaizkion kopuruak, baldin lekualdatzeak 

bizileku-aldaketa eskatzen badu, eta bakarrik zergadunari eta haren familiari 

lekualdatzearekin sortutako lokomozio eta mantenu gastuak eta altzariak eta 

tresnak lekualdatzeko gastuak badira.» 

Horrenbestez, PFEZaren araudian aurreikusitako salbuespen hori salbu, 

lantokia aldatzeagatiko gainerako kalte-ordainak zergaren pean eta konturako 

haren atxikipen-sistemaren pean daude. 

7. Jantziak: 

Oro har, jantziak erabili eta erosteagatiko kalte-ordainek PFEZean zergapetuta 

daude, eta, horrenbestez, atxikipenaren pean daude. Hala ere, PFEZean kalte-

ordainek ez dute zerga ordainduko eta ez dira atxikipenen pean izango 

baldintza hauek betetzen badituzte: 

a. Janzki «tasatuak», edozein jantzi-mota erabiltzerik ez dagoenean, 

baizik eta egin beharreko zerbitzua egoki egitea ahalbidetzen duten 

janzkiak. 

b. Kontrolak izatea, beharrezko izanik fakturak aurkeztea eta erositako 

janzkiak egin beharreko zerbitzurako egokiak izateari buruz organo 

eskumendunak emandako onespena edo aldeko txostena lortzea. 

c. Helburu partikularretarako erositako janzkiak erabiltzea ezinezkoa 

izatea. 

Poliziaren esku-hartze baten zuzeneko ondorio gisa erabilera pertsonaleko 

janzkiak eta objektuak ordezteari edo konpontzeari dagozkion kalte-ordainek 

ez dute zergarik ordaintzen PFEZean, eta, beraz, ez daude zergaren 

atxikipenaren pean.  

Ordezkaritza dela-eta jantziak erosteagatik urtean ordaintzen diren kopuruak 

zergaren pean eta haren atxikipen-sistemaren pean daude. 

 

 

IV. ZERBITZUAGATIKO KALTE-ORDAINEN ORDAINKETA ETA KOTIZAZIO-OINARRIAK. 

Gizarte Segurantzaren Lege Orokorraren testu bategina onartzen duen 1994ko ekainaren 20ko 

1/1994 Legegintzako Errege Dekretuaren azken aldaketen —bereziki, 2012ko uztailaren 13ko 

20/2012 Errege Lege Dekretuaren eta  

eta 2013ko abenduaren 20ko 20/2012 Errege Lege Dekretuaren bidez sartutako aldaketen— 

ondoren, 109. artikuluko (Gizarte Segurantzako erregimen orokorrerako kotizazio-oinarriak 

arautzen dituena) 2. idatz-zatia honela idatzita geratu da: 

«2. Kotizazio-oinarrian, kontzeptu hauek dira kontuan hartuko ez diren bakarrak: 

a) Bere lana beste toki batean egitearren bere ohiko lantokitik kanpora doan langilearen 

lokomozio-gastuetarako diru-kopuruak, garraiobide publikoak erabiltzen dituenean, baldin 

gastu horien zenbatekoa fakturaz edo dokumentu baliokidez egiaztatzen bada. 

b) Bere lana beste toki batean egitearren bere ohiko lantokitik kanpora doan langilearen 

lokomozio-gastuetarako diru-kopuruak, aurreko idatz-zatian sartuta ez daudenak, bai eta 

hartzailearen ohiko lantokiaren udalerriaz eta hartzailea bizi den udalerriaz kanpo sortutako 

mantenu- eta egonaldi-gastuetarakoak ere, Pertsona Fisikoen Errentaren gaineko Zerga 

arautzeko estatu-araudian aurreikusita dauden zenbatekoan eta irismenarekin. 

c) Heriotzagatiko kalte-ordainak eta lekualdatzeei, etenaldiei [...] dagozkienak; kotizaziotik 

salbuetsita egongo dira, sektoreko arauan edo aplikagarri den hitzarmen kolektiboan 

aurreikusitako gehieneko zenbatekoraino […]. 

d) Enpresek beren zerbitzura diharduten langileen lanbide-eguneratze, -trebakuntza edo -

birziklatzerako ikasketen gastuetara bideratutako diru-kopuruak [...], ikasketa horiek beren 

jarduerak aurrera eramateko edo lanpostuen ezaugarriengatik beharrezkoak direnean. 

[…].» 

Araudi hori ikusita, Gizarte Segurantzaren Lege Orokorreko 109.2 artikulu horretan 

adierazitakoez besteko konpentsazio eta kalte-ordain guztiak kontuan hartu behar dira 

kotizazio-oinarria kalkulatzeko. 

Oro har, zerga-araudian ezarritako muga salbuetsiak Gizarte Segurantzaren araudian 

ezarritako berak dira, 109.2 artikuluko b) idatz-zatian ezarritako salbuespenarekin; izan ere, 

muga salbuetsirako Pertsona Fisikoen Errentaren gaineko Zergaren araudi orokorrera igortzen 

du. Norbere ibilgailua erabiltzearen kasu horretan, gaur egun, kalte-ordain horrengatiko 

salbuespenerako mugak ez dira berdinak PFEZaren foru-araudietan eta araudi erkidean; lehen 

kasuan, muga kilometroko 0,29 euro da, eta bigarrenean, kilometroko 0,19 euro. Kalte-

ordainen dekretuetan ezarritako konpentsazioa 0,29 €/km denez, zerbitzua dela-eta 

kilometrajearen kontzeptuan ordaindutako zenbatekoak (baldin arestian aipatutako 

betekizunak betetzen badira) ez dira PFEZaren oinarrian sartzen, baina kotizazio-oinarrian 

sartu beharrekoa da kilometroko 10 zentimoren zenbatekoa, araudi erkidean ezarritakoaz gora 

ordaindua. 

 

 

V. ORDAINTZE PROZEDURA. 

Aplikagarri den araudiari jarraituz zergaren edo kotizazioaren pean dauden kalte-ordainak edo 

konpentsazioak langilearen ordainsariak ordaintzen diren bide beretik ordaindu behar dira, 

hau da, nominako kontzeptu baten edo batzuen bidez. Hala, 2015eko urriaren 1etik aurrera 

ordaintzen diren konpentsazio eta kalte-ordain horiek nominaren ordainagirian jasota 

agertuko dira, horretarako ezarritako kontzeptuetan. Hartara, zergen arloan kasuan-kasu 

dagozkien atxikipenak egingo dira, bai eta kotizazio-oinarrian sartzearen ondorioz ordaindu 

beharreko enplegatuaren kuotaren ehunekoaren kenkaria ere. 

Hala ere, nomina-sistemaren bidez horien ordainketa gauzatzea ez da posible gaur egun. 

Beraz, aldi batez orain arte bezala egiten jarraituko da, funts aurreratuen erregimenaren bidez, 

harik eta beharrezko arau- eta informatika-aldaketak egiten diren arte; une hori bere garaian 

jakinaraziko da, eta ordutik aurrera jarraibide honen gai diren kalte-ordainak dagokien 

nominan ordainduko dira. 

Nahiz eta konpentsazioak edo kalte-ordainak langile erasanen soldata-ordainsariekin batera 

sarrera bakarrean ordaindu, horrek inoiz ere ez dakar konpentsazio edo kalte-ordain horien 

izaera juridikoa aldatzea. 

Horrenbestez, erasandako enplegatu publikoen nominaren ordainagirian jasotako kopuruak 

kontabilitatearen aldetik banakatuko dira. Hala, soldata-masa eratzen duten soldata-

ordainsariak kontabilitatearen aldetik I. kapituluari (langileria-gastuak) egotziko zaizkio; eta 

kalte-ordainen eta beste prestazio batzuen kontzeptuetan jasotako kopuruak II. kapituluari 

egotziko zaizkio. 

 

VI. APLIKAZIO-EREMUA HEDATZEA 

Jarraibide hau aplikatzekoa izango zaie Euskal Autonomia Erkidegoko sektore publikoa osatzen 

duten erakunde guztiei, haien berariazko arauditik eratorritako egokitzapenekin, eta haien 

eskumen-araubidearekin bat etorrita. 

 

VII. ZABALKUNDEA 

Sinatzen duten zuzendaritzek jarraibide honen berri zabalduko dute, nork bere jardun-

eremuan, eta jarraibidean ezarritakoa erabat eragingarria izan dadin bermatzeko beharrezko 

azalpenak emango dituzte. 

 

Gasteiz, 2015eko uztailaren 28a. 

 

 


